
Deddf Diwylliant i Gymru  
Adroddiad Cryno ar Ganfyddiadau’r Ymgynghoriad  
‘Diwylliant ar gyfer Cenedlaethau’r Dyfodol - Deddf 
Diwylliant i Gymru: Papur Gwyrdd’ 
Cynhyrchwyd ym mis Gorffennaf 2026 

Crynodeb Gweithredol 

Mae’r ymgynghoriad ar Diwylliant ar gyfer Cenedlaethau’r Dyfodol yn dangos bod cefnogaeth 
sylweddol i gryfhau cydnabyddiaeth statudol o ddiwylliant ym mywyd cyhoeddus Cymru. Ar 
draws sectorau, mynegodd ymatebwyr yn gyson y farn y dylid cydnabod diwylliant fel cyfrannwr 
sylfaenol at lesiant unigolion, cydlyniant cymunedol, ffyniant economaidd, cyfranogiad 
democrataidd a hunaniaeth genedlaethol.  

Mae’r dystiolaeth yn dangos cefnogaeth eang i gyflwyno Deddf Diwylliant a fyddai’n sefydlu 
hawliau diwylliannol, yn gosod dyletswyddau ar gyrff cyhoeddus ac yn gwreiddio diwylliant yn 
gadarnach mewn polisi cyhoeddus a’r broses o ddarparu gwasanaethau. Nid fel sector polisi yn 
unig yr oedd ymatebwyr yn gweld diwylliant, ond fel math o seilwaith cymdeithasol a dinesig sy’n 
sail i lawer o uchelgeisiau ehangach Cymru, gan gynnwys y rhai a fynegir drwy Ddeddf Llesiant 
Cenedlaethau’r Dyfodol (Cymru).  

Er bod y gefnogaeth i gamau deddfwriaethol yn sylweddol, roedd rhanddeiliaid yr un mor glir na 
fyddai deddfwriaeth ar ei phen ei hun yn ddigon. Bydd gweithredu effeithiol yn gofyn am 
ddiffiniadau clir, buddsoddiad cynaliadwy, mecanweithiau atebolrwydd ac ymrwymiad i gefnogi 
darpariaeth ddiwylliannol dan arweiniad cymunedau ym mhob rhan o Gymru.  

Canfyddiad Allweddol 

Cydnabyddiaeth: Mae cefnogaeth gref ac eang i gryfhau safle statudol diwylliant yng 
Nghymru, gan gynnwys drwy gyflwyno Deddf Diwylliant.  

Datgelodd yr ymgynghoriad gonsensws clir ymhlith yr ymatebwyr y dylid cydnabod diwylliant fel 
elfen sylfaenol o lesiant cenedlaethol, cydlyniant cymunedol, ffyniant economaidd a hunaniaeth 
Gymreig. Cytunodd 85% o’r ymatebwyr y byddai Deddf Diwylliant yn ffordd effeithiol o ddiogelu 
llesiant diwylliannol. Ar y cyfan, roedd yr ymatebwyr yn cefnogi sefydlu hawliau diwylliannol, 
gosod dyletswyddau ar gyrff cyhoeddus a sicrhau buddsoddiad hirdymor mewn diwylliant, gan 
bwysleisio ar yr un pryd fod rhaid i unrhyw ddeddfwriaeth yn y dyfodol gael ei hategu gan 
ddiffiniadau clir, cyllid digonol a mecanweithiau ymarferol ar gyfer gweithredu. 

Canfyddiadau 

1. Cydnabyddiaeth: Mae cefnogaeth gref ac eang i gryfhau safle statudol diwylliant yng 
Nghymru. 

2. Blaenoriaethu: Nid yw diwylliant yn cael ei ddiogelu na’i flaenoriaethu’n ddigonol. 
3. Cyfranogiad: Mae cefnogaeth gref i hawliau diwylliannol a dyletswyddau ar gyrff 

cyhoeddus. 
4. Atal: Dylid cydnabod diwylliant fel seilwaith ataliol a dinesig. 
5. Diffiniad: Mae angen diffiniad clir ond cynhwysol o ddiwylliant. 
6. Cynhwysiant: Rhaid cydnabod a chynrychioli holl amrywiaeth sector diwylliannol Cymru. 
7. Gweithredu: Mae cyllid hirdymor a mecanweithiau gweithredu yn hanfodol. 

Yr Achos dros Newid:  
Cefndir a chyd-destun 

Ar 1 Mawrth 2025, galwodd Comisiynydd Cenedlaethau’r Dyfodol Cymru am Fil Diwylliant i 
Gymru, a chynhwysodd hynny fel argymhelliad allweddol yn Adroddiad Cenedlaethau’r Dyfodol 
2025. Er mwyn ategu’r alwad honno am Fil Diwylliant, comisiynodd y Comisiynydd The Audience 
Agency, sefydliad ymchwil a datblygu annibynnol dielw, i baratoi Papur Gwyrdd (a gyhoeddwyd 
ym mis Chwefror 2026) i sbarduno trafodaeth am ddyfodol diwylliant yng Nghymru.  
 
Yna, gwahoddwyd cyfranogwyr i rannu eu barn am y pwnc pwysig hwn erbyn 6 Ebrill 2026.  

Cyhoeddwyd y Papur Gwyrdd, Diwylliant ar gyfer Cenedlaethau’r Dyfodol, i sbarduno 
trafodaeth ynghylch a ddylai diwylliant gael mwy o gydnabyddiaeth a diogelwch yng nghyfraith 
Cymru. Archwiliodd y Papur Gwyrdd nifer o ddulliau deddfwriaethol posibl, gan gynnwys sefydlu 
hawliau diwylliannol, dyletswyddau statudol ar gyrff cyhoeddus a mecanweithiau i sicrhau 
buddsoddiad hirdymor mewn diwylliant. Cafodd y Papur Gwyrdd ei lywio gan 250 o randdeiliaid. 

Daeth The Audience Agency i’r casgliad (Chwefror 2026): 

Gallai Bil Diwylliant gynnig cyfle i ddangos pwysigrwydd diwylliant a’i roi ar sail statudol, gan ei 
osod ar yr un lefel â meysydd datganoledig eraill megis y Gymraeg neu deithio llesol. 

Fodd bynnag, nid Bil Diwylliant yw’r unig ffordd o sicrhau bod cyrff cyhoeddus yn diogelu, 
hyrwyddo a blaenoriaethu diwylliant. Gellid mynd i’r afael â llawer o’r agweddau y byddai eu 
hangen i wneud Bil Diwylliant yn llwyddiant drwy ddulliau eraill. Mae Bil Diwylliant sy’n rhy amwys 
a chyffredinol, heb roi sylw digonol i weithredu, yn debygol o sicrhau fawr ddim newid 
gwirioneddol. 

Gallai’r camau allweddol i sicrhau bod diwylliant yn cael ei ddiogelu gynnwys: 

https://futuregenerations.wales/cym/wp-content/uploads/2026/02/2026-02-20-FGCW_Culture-Report-English.pdf

• Diffinio diwylliant yn unol â diffiniadau rhyngwladol er mwyn sicrhau dealltwriaeth 
gyffredin 

• Sefydlu hawliau diwylliannol - mewn cyfraith neu mewn canllawiau - a all ddarparu 
sylfaen ar gyfer penderfyniadau a gweithredu gan gyrff cyhoeddus 

• Sefydlu dyletswyddau ar gyrff cyhoeddus i sicrhau bod pobl Cymru yn gallu arfer eu 
hawliau diwylliannol 

• Mynd ar drywydd cyfranogiad dinesig mewn penderfyniadau ynghylch diwylliant 
• Gwneud ymrwymiadau cyllidebol, megis yn y model “canran ar gyfer diwylliant” 

Ceisiodd ymgynghoriad ar y Papur Gwyrdd farn sefydliadau diwylliannol, llywodraeth leol, cyrff 
cyhoeddus, grwpiau cymunedol, busnesau, ymarferwyr ac aelodau o’r cyhoedd. 

Derbyniwyd cyfanswm o 62 o ymatebion i’r arolwg, ynghyd â saith cyflwyniad ysgrifenedig 
manwl ychwanegol. 

Pwysleisiodd yr ymatebion ansoddol bwysigrwydd: 

• eglurder y diffiniad 
• cyllid digonol 
• cynnwys diwylliant sy’n seiliedig ar le ac o dan arweiniad y gymuned 
• cydnabod chwaraeon, llenyddiaeth a’r diwydiannau creadigol 
• gallu awdurdodau lleol, a 
• hawliau diwylliannol y gellir eu gorfodi 

Cafwyd ymatebion gan gynrychiolwyr o’r sector cyhoeddus (39%), gweithwyr proffesiynol 
hunangyflogedig (21%), sefydliadau gwirfoddol (14%), busnesau (13%) a sectorau eraill (13%). 
Nododd mwyafrif yr ymatebwyr (82%) eu bod yn gweithredu yn y sector diwylliannol, a 
chadarnhaodd 87% eu bod wedi darllen y Papur Gwyrdd cyn ymateb.  

Mae’r ymgynghoriad yn awgrymu y dylai unrhyw Ddeddf Diwylliant yn y dyfodol ddod law yn 
llaw â dealltwriaeth eang a chynhwysol o ecosystem ddiwylliannol Cymru. Dylai hyn sicrhau bod 
deddfwriaeth yn cydnabod cyfraniad gweithwyr llawrydd, sefydliadau cymunedol, gweithgarwch 
drwy gyfrwng y Gymraeg, cymunedau gwledig, diwydiannau diwylliannol a ffurfiau newydd o 
gynhyrchu creadigol, ochr yn ochr â sefydliadau diwylliannol mwy traddodiadol. Byddai gwneud 
hynny’n helpu i sicrhau bod Deddf Diwylliant yn adlewyrchu amrywiaeth lawn bywyd diwylliannol 
yng Nghymru ac yn ennyn cefnogaeth ar draws y sector.  

Mae’r canfyddiadau’n datgelu lefel drawiadol o gonsensws ynghylch gwerth diwylliant a’r angen i 
gryfhau ei safle o fewn polisi cyhoeddus. 

Canfyddiad Allweddol 

Cydnabyddiaeth: 
Mae cefnogaeth gref ac eang i gryfhau safle statudol diwylliant 
yng Nghymru, gan gynnwys drwy gyflwyno Deddf Diwylliant. 

Mae’r ymgynghoriad yn rhoi mandad clir ar gyfer camau deddfwriaethol i gryfhau lle diwylliant 
ym mywyd cyhoeddus Cymru. Ar draws pob un o’r pum blaenoriaeth a brofwyd drwy’r 
ymgynghoriad, nododd mwyafrif sylweddol o’r ymatebwyr fod y cynigion yn bwysig neu’n 
hanfodol. 

Roedd y gefnogaeth i ymyrraeth ddeddfwriaethol yn arbennig o amlwg. Cytunodd 85% o’r 
ymatebwyr y byddai cyflwyno Deddf Diwylliant yn ffordd effeithiol o ddiogelu llesiant 
diwylliannol yng Nghymru, gyda hanner yr holl ymatebwyr yn cytuno’n gryf. At hynny, roedd 90% 
yn cefnogi naill ai Deddf Diwylliant ar ei phen ei hun neu gyfuniad o ddeddfwriaeth a chanllawiau 
statudol cryfach. 

• Deddfwriaeth ar ffurf Deddf Diwylliant (27%) 
• Canllawiau wedi’u diweddaru ar gyfer deddfwriaeth bresennol (5%) 
• Y ddau uchod (58%) 

Cofnodwyd y gefnogaeth gryfaf i osod dyletswyddau ar gyrff cyhoeddus i sicrhau y gall pobl yng 
Nghymru arfer eu hawliau diwylliannol, gyda 94% o’r ymatebwyr yn rhoi sgôr uchel i’r 
flaenoriaeth hon. Mynegwyd cefnogaeth gref hefyd i fuddsoddiad hirdymor mewn diwylliant, 
cyfranogiad dinesig mewn penderfyniadau diwylliannol, datblygu diffiniad cyffredin o ddiwylliant 
a sefydlu hawliau diwylliannol. 

O’u hystyried gyda’i gilydd, mae’r canfyddiadau’n dangos cefnogaeth eang i fframwaith statudol 
mwy ffurfiol ar gyfer diwylliant, gan adlewyrchu barn gyffredin y dylid cydnabod, diogelu a 
gwreiddio diwylliant mewn polisi cyhoeddus a’r broses o ddarparu gwasanaethau ledled Cymru. 

Blaenoriaethu: 
Nid yw diwylliant yn cael ei flaenoriaethu’n ddigonol. 

Canfyddiad canolog a ddeilliodd o’r ymgynghoriad yw’r canfyddiad eang nad yw diwylliant yn 
cael ei flaenoriaethu’n ddigonol o hyd wrth lunio polisïau a darparu gwasanaethau cyhoeddus. 
Disgrifiodd yr ymatebwyr ddiwylliant yn gyson fel rhywbeth hanfodol i fywyd cymdeithasol, 
economaidd a dinesig Cymru, gan gyfrannu’n uniongyrchol at iechyd a llesiant, deilliannau 
addysgol, datblygu economaidd, cydnerthedd cymunedol, bywiogrwydd y Gymraeg a hunaniaeth 
genedlaethol. 

Fodd bynnag, mynegodd llawer o randdeiliaid bryder bod diwylliant yn dal yn agored i bwysau 
ariannol byrdymor ac yn aml yn cael ei israddio o’i gymharu â chyfrifoldebau statudol. Roedd 

barn gyffredin, er bod pwysigrwydd diwylliant yn cael ei gydnabod yn eang mewn egwyddor, nad 
yw’r gydnabyddiaeth hon wedi’i chyfateb eto gan y fframweithiau polisi, y trefniadau cyllido na’r 
rhwymedigaethau statudol sydd eu hangen i sicrhau llesiant diwylliannol hirdymor. 

Tynnodd yr ymatebwyr sylw hefyd at anghysondebau yn y ffordd y caiff diwylliant ei ddiffinio, ei 
ddeall a’i gymhwyso ar draws fframweithiau polisi a chyllido yng Nghymru, gan gyfrannu at 
lefelau amrywiol o gefnogaeth a buddsoddiad. 

Fel y dywedodd un ymatebydd: 

“Mae diwylliant yn hanfodol i bwy ydym ni fel pobl. Mae’n siapio ein hunaniaeth a’n 
dynoliaeth. Mae angen ei gymryd o ddifrif a buddsoddi ynddo’n briodol, gan ei fod mor 
hanfodol i’n llesiant, ein hiechyd economaidd, ein hunanfynegiant a’n hunaniaeth.”  

“Mae eisoes awydd cryf ar draws y sector cyhoeddus yng Nghymru i weithio gyda’r sector 
diwylliannol, gan gyfrannu at nodau Deddf Llesiant Cenedlaethau’r Dyfodol. Fodd 
bynnag, pan fo cyllid y sector cyhoeddus dan bwysau a sefydliadau’n ceisio dychwelyd at 
yr hyn y maent yn ei weld fel eu swyddogaethau statudol sylfaenol, nid oes neb yno i 
herio hyn nac i annog parhad gweithio ar y cyd tuag at nodau cymdeithasol cyffredin. 
Mae’n debyg y byddai Deddf Diwylliant yn helpu yn y trafodaethau hyn, ond yn yr un 
modd gallai fod yn rôl i’r Comisiynydd gefnogi a hwyluso parhad y math hwn o waith.”  

Felly, roedd llawer o ymatebwyr o’r farn y byddai cydnabyddiaeth statudol gryfach yn ffordd o 
sicrhau bod diwylliant yn cael ei ystyried yn gyson wrth wneud penderfyniadau ac yn cael ei 
ddiogelu rhag cael ei drin fel maes polisi neu wariant dewisol. 

Cyfranogiad:  
Mae cefnogaeth gref i hawliau diwylliannol a dyletswyddau ar 
gyrff cyhoeddus. 

Daeth cefnogaeth gref i’r egwyddor o hawliau diwylliannol i’r amlwg. Yn gyffredinol, cytunodd yr 
ymatebwyr y dylai pobl yng Nghymru gael cyfleoedd ystyrlon i gael mynediad at fywyd 
diwylliannol, i gymryd rhan ynddo ac i’w lunio. Fodd bynnag, pwysleisiodd cyfranogwyr yr 
ymgynghoriad yn gyson fod rhaid gallu gwireddu hawliau yn ymarferol, ac na ddylent fod yn 
ddatganiadau symbolaidd o fwriad yn unig.  

Felly, roedd llawer o ymatebwyr yn cefnogi cyflwyno dyletswyddau clir ar gyrff cyhoeddus, gan 
gredu y byddai’r rhain yn helpu i sicrhau bod diwylliant yn cael ei ystyried yn gyson wrth wneud 
penderfyniadau cyhoeddus. 

Gallai’r dyletswyddau hyn droi hawliau diwylliannol yn gamau ymarferol drwy ei gwneud yn 
ofynnol i gyrff cyhoeddus ystyried diwylliant yn gyson wrth gynllunio, gwneud penderfyniadau a 
darparu gwasanaethau. Gallent hefyd helpu i ehangu mynediad at gyfleoedd diwylliannol ledled 
Cymru, gan alluogi pobl i gymryd rhan mewn bywyd diwylliannol, ei greu a’i lunio, ni waeth ble 
maent yn byw na beth yw eu cefndir. 

Yn benodol, pwysleisiodd yr ymatebwyr y dylai dyletswyddau cyhoeddus gefnogi: 

• Mynediad cyfartal: sicrhau bod pobl yn gallu cymryd rhan mewn bywyd diwylliannol 
yng Nghymru wledig a threfol. 

• Cyfranogiad cynhwysol: cydnabod hawliau plant a phobl ifanc, cymunedau lleiafrifol a’r 
rhai sy’n wynebu rhwystrau rhag cymryd rhan. 

• Cefnogaeth i’r ecosystem ddiwylliannol: gwerthfawrogi artistiaid, gweithwyr llawrydd, 
sefydliadau diwylliannol a seilwaith diwylliannol ieuenctid. 

• Cydweithio a lle: annog gweithio traws-sector, cyfleoedd rhyng-genedlaethol a 
chydnabod tirweddau ac amgylchedd naturiol Cymru fel rhan o fywyd diwylliannol. 

Nododd yr ymatebwyr: 

“Byddai Deddf Diwylliant yn sicr yn darparu fframwaith i weithio ynddo a byddai’n sicrhau 
ei bod yn ofynnol i’r rhai sy’n gwneud penderfyniadau, nad ydynt o reidrwydd yn 
gefnogol i Ddiwylliant, roi sylw dyladwy iddo.” 

“Mae Deddf Diwylliant yn hen bryd a byddai’n cyfrannu’n aruthrol at helpu Cymru i 
ffynnu. Byddai’n ymgorffori mewn cyfraith hawl pawb i gael mynediad at weithgareddau 
diwylliannol, eu llunio a chymryd rhan ynddynt, gan arwain at well llesiant, hyder a 
chymdeithas decach a mwy cyfartal.” 

“Mae’r ffocws ar ddealltwriaeth a chyllid traws-sector yn adfywiol ac yn biler annatod o 
lwyddiant bil diwylliant a’r mecanweithiau a ddefnyddir - mae diwylliant yn weithgaredd 
ac yn ddiwydiant ynddo’i hun, ond mae ei effaith a’i gyfraniadau i gymdeithas yn ymestyn 
i bob agwedd ar fywyd a llunio polisïau - felly mae dull cyfannol o ddeall diffiniad o 
ddiwylliant/diwylliannau sy’n canolbwyntio ar bobl, ymrwymiad i gyllid, a chyfrifoldeb am 
hygyrchedd y gwaith o gynllunio a darparu gwasanaethau sy’n galluogi pobl i gymryd 
rhan mewn diwylliant a’i greu yn hollbwysig.” 

Tynnodd ymatebion i’r ymgynghoriad sylw hefyd at bwysigrwydd cydnabod a chynnal seilwaith 
diwylliannol ieuenctid fel elfen hanfodol o lesiant diwylliannol. Dadleuodd yr ymatebwyr fod 
cyfranogiad diwylliannol plant a phobl ifanc yn dibynnu nid yn unig ar hawliau unigol, ond ar 
gryfder parhaus y sefydliadau a’r rhwydweithiau sy’n darparu cyfleoedd i gymryd rhan, i fod yn 
greadigol, i ddefnyddio iaith ac i deimlo ymdeimlad o berthyn diwylliannol.  

Dadleuodd yr ymatebwyr y dylai unrhyw Ddeddf Diwylliant yn y dyfodol gydnabod yn benodol 
werth sefydliadau diwylliannol ieuenctid ac ystyried sut y gellir rhoi mwy o sefydlogrwydd 
hirdymor i’r seilwaith diwylliannol hwn. Dylai unrhyw ymateb i gynyddu cyfranogiad mewn 
diwylliant hefyd ystyried y cyfleoedd rhyng-genedlaethol sydd ar gael.  

Mae cyrff cyhoeddus yn cael eu gweld yn eang fel rhai sydd â rôl bwysig o ran galluogi 
cyfranogiad diwylliannol, cefnogi darpariaeth leol a sicrhau mynediad at gyfleoedd diwylliannol 
ledled Cymru.  

Atal:  
Dylid cydnabod diwylliant fel seilwaith ataliol a dinesig. 

Efallai mai’r thema fwyaf arwyddocaol a ddeilliodd o’r ymgynghoriad oedd y gydnabyddiaeth 
gynyddol o ddiwylliant fel math o seilwaith ataliol a galluogol. 

Tynnodd yr ymatebwyr sylw dro ar ôl tro at y rôl y mae diwylliant yn ei chwarae o ran hybu 
llesiant corfforol a meddyliol, cryfhau perthnasoedd cymunedol, lleihau ynysigrwydd 
cymdeithasol a chefnogi cydnerthedd unigolion. Dadleuodd llawer o gyfranwyr y dylid ystyried 
cyfranogiad diwylliannol yn yr un modd â buddsoddiadau ataliol eraill sy’n gwella ansawdd 
bywyd ac yn lleihau’r galw hirdymor ar wasanaethau cyhoeddus.  

Pwysleisiodd rhanddeiliaid hefyd fod diwylliant yn cyfrannu’n uniongyrchol at amcanion polisi 
cyhoeddus ehangach, gan gynnwys cymunedau iachach, cyrhaeddiad addysgol, cynhyrchiant 
economaidd a chydlyniant cymdeithasol. 

 Crynhodd weithiwr Awdurdod Tân ac Achub y safbwynt hwn: 

“Mae diwylliant yn cyfrannu nid yn unig at lesiant, ond hefyd at atal. Gall gryfhau 
cydlyniant cymunedol, lleihau ynysigrwydd, hyrwyddo’r Gymraeg ac ymgysylltu’n 
gadarnhaol â phobl a chymunedau.”  

Mae’r dystiolaeth yn awgrymu bod disgwyliad cynyddol y dylid integreiddio diwylliant ar draws 
polisi’r llywodraeth yn hytrach na’i drin fel maes ffocws unigol yn unig.  

Diffiniad:  
Mae angen diffiniad clir ond cynhwysol o ddiwylliant. 

Canfu’r ymgynghoriad gefnogaeth eang i sefydlu diffiniad cliriach a mwy cyson o ddiwylliant. 

Yn gyffredinol, roedd yr ymatebwyr o blaid diffiniad sy’n adlewyrchu amrywiaeth bywyd 
diwylliannol yng Nghymru, gan gwmpasu treftadaeth, y celfyddydau, archaeoleg, cyhoeddi, 
llenyddiaeth, y diwydiannau creadigol, chwaraeon, iaith, traddodiadau sy’n seiliedig ar le a 
chyfranogiad cymunedol.  

Ar yr un pryd, tynnodd llawer o gyfranwyr sylw at yr angen i osgoi diffiniadau sydd naill ai’n rhy 
gul neu’n rhy eang. Roedd awydd cryf am ddiffiniad a all gefnogi atebolrwydd cyhoeddus, gan 
barhau i gynnwys yr ystod lawn o weithgarwch diwylliannol sy’n digwydd ledled Cymru.  

Un thema a gododd dro ar ôl tro drwy’r ymatebion oedd pwysigrwydd gweithgarwch 
diwylliannol ar lawr gwlad. 

Pwysleisiodd rhanddeiliaid fod diwylliant yng Nghymru yn aml dan arweiniad y gymuned, yn cael 
ei yrru gan wirfoddolwyr ac wedi’i wreiddio’n lleol. Cyfeiriodd yr ymatebwyr at gyfraniad corau, 

sefydliadau ieuenctid, clybiau chwaraeon, grwpiau treftadaeth, gwyliau lleol a mentrau Cymraeg 
at gynnal bywyd diwylliannol.  

Cafwyd rhybudd clir na ddylai deddfwriaeth yn y dyfodol ganolbwyntio ar sefydliadau 
cenedlaethol yn unig. Yn hytrach, dadleuodd yr ymatebwyr y dylai Deddf Diwylliant gydnabod 
pwysigrwydd ecosystemau diwylliannol lleol a sicrhau bod cymunedau gwledig yn cael mynediad 
cyfartal at gyfleoedd diwylliannol a buddsoddiad.  

Mynegodd ymatebydd o awdurdod lleol y safbwynt hwn yn gryf, gan ddadlau: 

“Dylid cydnabod diwylliant fel seilwaith cenedlaethol hanfodol, gan alluogi cynllunio 
hirdymor, diogelu asedau cymunedol a gwrthdroi’r dirywiad hirdymor mewn cyllid.”  

Nododd un ymatebydd: 

 “Un o’r heriau allweddol i Ddeddf Diwylliant fydd diffinio’r hyn a olygir wrth ‘ddiwylliant’. 
Wrth wneud gwaith ymchwil a mapio ledled Cymru, rydym yn aml yn dod ar draws 
anghysondebau yn y ffordd y caiff diwylliant ei ddiffinio ar draws cyrff polisi. Yn aml, caiff 
y ffiniau rhwng diwylliant, y celfyddydau, treftadaeth, perfformiadau byw a’r diwydiannau 
creadigol eu cymhwyso’n wahanol yn dibynnu ar y sefydliad neu’r rhaglen gyllido.” 

Cynhwysiant:  
Rhaid cydnabod a chynrychioli holl amrywiaeth sector 
diwylliannol Cymru. 

Un thema a gododd dro ar ôl tro drwy’r ymgynghoriad oedd pryder nad yw fframweithiau polisi 
diwylliannol presennol, ac i ryw raddau’r Papur Gwyrdd ei hun, yn adlewyrchu ehangder ac 
amrywiaeth sector diwylliannol Cymru yn llawn eto. Croesawodd rhanddeiliaid uchelgais Deddf 
Diwylliant ar y cyfan, ond dadleuwyd bod rhaid i unrhyw fframwaith deddfwriaethol yn y dyfodol 
gydnabod yr ystod lawn o bobl, arferion a diwydiannau sy’n cyfrannu at fywyd diwylliannol ledled 
Cymru.  

Galwodd yr ymatebwyr am fwy o gydnabyddiaeth i’r rhannau hynny o’r ecoleg ddiwylliannol sy’n 
aml heb gynrychiolaeth ddigonol mewn trafodaethau polisi a strwythurau cyllido, gan gynnwys: 

• Gweithwyr llawrydd ac ymarferwyr diwylliannol hunangyflogedig; 
• Sefydliadau ar lawr gwlad ac o dan arweiniad y gymuned; 
• Gweithgarwch diwylliannol gwledig; 
• Darpariaeth ddiwylliannol drwy gyfrwng y Gymraeg; 
• Ffurfiau newydd a digidol o gynhyrchu diwylliannol; 
• Y diwydiannau creadigol a chyhoeddi; 
• Pensaernïaeth, archaeoleg a’r amgylchedd hanesyddol; a 
• Mentrau diwylliannol annibynnol ac anhraddodiadol.  

Roedd y mater yn arbennig o amlwg mewn ymatebion gan awduron, cyhoeddwyr ac ymarferwyr 
hunangyflogedig. Tynnodd nifer o ymatebwyr sylw at natur ansicr gyrfaoedd diwylliannol 
llawrydd yng Nghymru, a dadleuwyd bod y systemau cymorth presennol yn parhau i 
ganolbwyntio’n helaeth ar sefydliadau yn hytrach na chrewyr unigol. Nododd un ymatebydd fod 
incwm cyfartalog awduron yng Nghymru yn parhau’n sylweddol is na chyfartaleddau’r DU, ac 
awgrymodd nad yw’r modelau cyllido presennol yn cefnogi gyrfaoedd creadigol cynaliadwy yn 
ddigonol.  

Yn yr un modd, dadleuodd ymatebwyr o’r sector cyhoeddi fod polisi diwylliannol yn aml yn 
anwybyddu awduron hunangyhoeddedig, er gwaethaf eu cyfraniad cynyddol at ddarllenwyr, 
datblygu cynulleidfaoedd a chyrhaeddiad diwylliannol rhyngwladol. Galwodd nifer o gyfranwyr ar 
fframweithiau polisi yn y dyfodol i gydnabod dulliau newydd o gynhyrchu a dosbarthu 
diwylliannol, yn enwedig y rhai a alluogir gan dechnolegau digidol a llwyfannau uniongyrchol at 
gynulleidfaoedd.  

Tynnodd nifer o ymatebion sylw hefyd at bryderon y gall polisi diwylliannol roi mwy o fraint i 
sefydliadau mwy nag i weithgarwch lleol ac o dan arweiniad y gymuned. Pwysleisiodd 
rhanddeiliaid fod bywyd diwylliannol yng Nghymru yn aml yn cael ei greu a’i gynnal drwy 
grwpiau dan arweiniad gwirfoddolwyr, rhwydweithiau lleol a strwythurau cymunedol anffurfiol, yn 
enwedig mewn cymunedau gwledig. Dadleuwyd y dylai Deddf Diwylliant gydnabod a chefnogi’r 
mathau hyn o gyfranogiad fel elfennau yr un mor werthfawr o seilwaith diwylliannol Cymru.  

Datgelodd yr ymgynghoriad hefyd bryder nad yw rhai sectorau yn ddigon amlwg o hyd mewn 
trafodaethau am ddiwylliant. Cyfeiriodd yr ymatebwyr at bwysigrwydd chwaraeon, cyhoeddi, 
dylunio, pensaernïaeth, archaeoleg, treftadaeth, y diwydiannau creadigol a gweithgarwch 
diwylliannol drwy gyfrwng y Gymraeg, gan ddadlau y dylai unrhyw ddiffiniad o ddiwylliant yn y 
dyfodol adlewyrchu natur gydgysylltiedig y meysydd hyn yn hytrach na’u trin fel meysydd polisi 
ar wahân.  

Roedd dadl ehangach yn sail i lawer o’r ymatebion: rhaid i Ddeddf Diwylliant lwyddiannus nid yn 
unig ddiogelu diwylliant, ond hefyd adlewyrchu amrywiaeth y rhai sy’n ei greu, ei gynnal ac yn 
cymryd rhan ynddo. Galwodd yr ymatebwyr yn gyson am fframwaith sy’n cydnabod bod 
diwylliant yn cael ei gynhyrchu nid yn unig gan sefydliadau, ond gan gymunedau, ymarferwyr, 
gweithwyr llawrydd, gwirfoddolwyr a dinasyddion ledled Cymru. 

Gweithredu: 
Mae cyllid hirdymor a mecanweithiau gweithredu yn hanfodol. 

Cyllid oedd y pryder mwyaf cyson ynghylch gweithredu a ddaeth i’r amlwg yn yr ymgynghoriad. 

Tynnodd rhanddeiliaid sylw at heriau parhaus yn ymwneud â chynaliadwyedd y gweithlu, 
cyllidebau awdurdodau lleol sy’n lleihau, seilwaith diwylliannol bregus a’r pwysau penodol sy’n 
wynebu gweithwyr llawrydd a sefydliadau cymunedol.  

Er bod safbwyntiau’n amrywio ynghylch mecanweithiau cyllido penodol, roedd cytundeb cryf fod 
rhaid i Ddeddf Diwylliant yn y dyfodol gael ei chefnogi gan fuddsoddiad hirdymor a threfniadau 
cyllido cynaliadwy. 

Mae canfyddiadau’r ymgynghoriad yn awgrymu y bydd rhanddeiliaid yn barnu llwyddiant unrhyw 
ddeddfwriaeth yn y dyfodol nid yn ôl ei huchelgeisiau yn unig, ond yn ôl ei gallu i sicrhau newid 
diriaethol a pharhaol.  

Nododd un ymatebydd: 

“Mae’n bwysig ein bod yn cyflwyno’r ddadl ariannol dros ddiwylliant, er mwyn i’r cyhoedd 
ddeall ei fanteision. Mae diwylliant yn gwneud cyfraniad ariannol cadarnhaol ac mae’n un 
o’r diwydiannau sy’n tyfu gyflymaf yng Nghymru.”  

Casgliad 
Mae’r ymgynghoriad ar y Papur Gwyrdd yn cyflwyno achos argyhoeddiadol dros gryfhau safle 
statudol diwylliant yng Nghymru. 

Mae’r dystiolaeth yn dangos cefnogaeth eang i Ddeddf Diwylliant a fyddai’n cydnabod hawliau 
diwylliannol, yn sefydlu cyfrifoldebau ar gyrff cyhoeddus ac yn hyrwyddo buddsoddiad hirdymor 
yn seilwaith diwylliannol Cymru. Yn fwy sylfaenol, mae’r ymgynghoriad yn datgelu consensws 
cynyddol y dylid ystyried diwylliant yn elfen graidd o lesiant cenedlaethol yn hytrach na maes 
dewisol o bolisi cyhoeddus.  

Mae rhanddeiliaid yn rhagweld dyfodol lle mae diwylliant wedi’i wreiddio ar draws gwasanaethau 
cyhoeddus, yn cael ei gydnabod fel seilwaith ataliol, yn cael ei gefnogi drwy fuddsoddiad parhaus 
ac yn hygyrch i bob cymuned. Fodd bynnag, roedd yr ymatebwyr yr un mor glir fod rhaid i 
ddeddfwriaeth ddod law yn llaw â mecanweithiau ymarferol ar gyfer gweithredu, atebolrwydd a 
chyflawni. 

Yn y pen draw, mae’r ymgynghoriad yn cyfeirio at uchelgais gyffredin: sicrhau bod diwylliant yn 
dod yn rhan annatod a pharhaol o’r ffordd y mae Cymru’n llywodraethu, yn buddsoddi ac yn 
cynllunio ar gyfer llesiant cenedlaethau’r presennol a’r dyfodol. 

 

 


